
40/607  DELEGACIÓN DE COMPETENCIAS DA XUNTA DE GOBERNO LOCAL
(CORPORACIÓN 2023-2027).- Examinado o expediente tramitado para os efectos
e visto a proposta da alcaldesa, do 24 de xullo de 2023, na parte expositiva da cal
se fai constar:

“Constituída a Corporación Municipal o día 17 de xuño de 2023 e visto o
Decreto número 5756/2023, do 21 de xuño de 2023, do Libro único de resolucións,
no que -entre outros aspectos- se determina a composición da Xunta de Goberno
Local, se nomea tenentas e tenentes de Alcaldesa, se crean as áreas de goberno e
o seu ámbito material e se nomean as persoas titulares destas e das concellerías
delegadas  dentro  das  ditas  áreas,  faise  preciso  determinar  o  réxime  de
competencias que mantén este órgano, así como as delegacións que vai efectuar
nas e nos distintos  tenentes  de Alcaldesa  titulares  de áreas de goberno e  nos
concelleiros delegados e concelleiras delegadas, todo iso para garantir o inmediato
e normal  funcionamento  dos servizos  municipais  e dos órganos que integran o
goberno e administración municipais.”

A  Xunta  de  Goberno  Local,  con  base  na  referida  proposta  e  por
unanimidade de todos os seus membros presentes, ACORDA:

PRIMEIRO.-  A  Xunta  de  Goberno  Local  resérvase o  exercicio  das
atribucións delegables seguintes:

a) aprobar as bases das probas para a selección do persoal e para os concursos
de  provisión  de  postos  de  traballo,  así  como  a  designación  de  membros
integrantes dos tribunais de selección;

b) a  provisión  e  adscrición  dos  postos  de  traballo  de  acordo  co  Real  decreto
364/1995, do 10 de marzo, polo que se aproba o Regulamento xeral de ingreso
do persoal  ao servizo  da Administración  xeral  do  Estado e  de  provisión  de
postos  de  traballo  e  promoción  profesional  das  e  dos  funcionarios  civís  da
Administración xeral do Estado e demais disposicións aplicables;

c) o nomeamento de persoal funcionario de carreira e contratado laboral fixo;

d) a adquisición e alleamento do patrimonio;

e) as concesións de todo tipo sobre bens de dominio público, salvo cemiterio;

f) a  aprobación  de  proxectos  de  obra;  a  aprobación  do  expediente  de
contratación, incluídos os pregos de cláusulas administrativas e de prescricións
técnicas así como a autorización do gasto e a apertura do procedemento de
adxudicación e a cualificación de urxencia na tramitación do expediente,  agás
nos  casos  de  que  a  tramitación  do  contrato  correspondente  se  realice  por

procedemento  aberto  simplificado  abreviado  coas  especialidades  do  artigo
159.6  da  Lei  9/2017  de  Contratos  do  Sector  Público  que  se  delega no/a
tenente/a de alcaldesa delegado/a da Área de Sostibilidade Urbana e Recursos
Internos.
Resérvase  igualmente  a  adxudicación  daqueles  contratos  que  superen  os
límites  establecidos  no  artigo  118  da  Lei  9/2017,  do  8  de  novembro,  de
Contratos do sector público, agás nos anteditos procedementos abreviados nos
que,  a  adxudicación  e  adopción  de  actos  de  resolución  definitiva  dos
expedientes  de  contratación  se  delega  nos  concelleiros  delegados  e
concelleiras  delegadas  ou  específicas  ás  que  estean  adscritas  as  unidades
xestoras propoñentes do contrato.
Así  mesmo  resérvase  a  resolución  dos  recursos  administrativos  que  se
formulen en relación cos actos administrativos definitivos ou de trámite que se
diten  nos  procedementos  de  contratación;  a  aprobación  de  modificacións
contractuais;  a  autorización  de  cesións  contractuais;  a  resolución  de
expedientes para a resolución dos contratos.

Exceptúase desta reserva a tramitación dos contratos menores;

g) o  outorgamento  e  denegación  de  licenzas  urbanísticas  que  se  refiran  á
execución  de  obras  e  instalacións  para  as  que  a  lexislación  require  a
presentación de proxecto técnico ou sexan cualificadas de obra maior así como
a aprobación das liquidacións tributarias que procedan por este concepto.

h) o recoñecemento das situacións de fóra de ordenación, segundo a disposición
transitoria terceira da Lei 2/2010, do 25 de marzo;

i) resolución dos expedientes de ordes de execución cando se requira proxecto
técnico así como a adopción de medidas de execución forzosa previstas na lei;

j) a  aprobación  do  cadro  repartición  de  contribucións  especiais  en  obras  de
urbanización;

k) as resolucións que lle corresponden nos expedientes de expropiación forzosa,
agás a aprobación das liquidacións de xuros por mora; 

l) a concesión e denegación de licenzas de autotaxis e vehículos especiais;

m) a aprobación de bases (autorización do gasto) nos expedientes de subvencións
tramitados en réxime de concorrencia competitiva e convenios reguladores das
subvencións nominativas e a aprobación da actualización do Plan Estratéxico
de Subvencións.

n) a aprobación de convenios interadministrativos e de colaboración a formalizar
polo Concello.

SEGUNDO.-  Delegar nas e nos titulares das áreas de goberno e nos
concelleiros delegados e concelleiras delegadas o exercicio das atribucións que
lle  correspondan  á  Xunta  de  Goberno  Local,  sempre  e  cando  non  sexan
indelegables  ou  esta  se  reservara  o  seu  exercicio,  en  relación  cos  servizos,
actividades e materias comprendidas nas súas respectivas áreas e concellerías.

TERCEIRO.-  As  delegacións  acordadas  nos  apartados  anteriores
suxeitaranse ao seguinte réxime xurídico:

a) Os  actos  ditados,  se  é  o  caso,  polo  órgano  delegado  no  exercicio  das
atribucións  delegadas  enténdense  ditados  polo  órgano  delegante.
Corresponderalle ao órgano delegado a resolución dos recursos que poidan
interpoñerse.

a) O  exercicio  das  facultades  por  delegación  deberá  facerse  constar  nas
resolucións que, se é o caso, se diten, de conformidade co que dispón o
artigo 9 Lei 40/2015. Así nas resolucións que se adopten no exercicio das
delegacións  conferidas  pola  Xunta  de  Goberno  Local  farase  constar
expresamente esta circunstancia e a data deste acordo.

b) O órgano delegante, sen prexuízo das facultades que lle corresponden á
Concellería delegada de área á que corresponda, conservará as facultades
de recibir información da xestión da competencia delegada e dos actos e
disposicións  emanados  en  virtude  da  delegación  e  a  de  ser  informados
previamente  á  adopción  de  decisións  de  transcendencia,  de  acordo  co
disposto no artigo 115 ROF.

c) A  Xunta  de  Goberno  Local  poderá  revogar  en  calquera  momento  as
delegacións efectuadas seguindo as mesmas formalidades aplicadas para
outorgalas, de conformidade co establecido no artigo 9.6 da Lei 40/2015 e
116 ROF.

d) A Xunta de Goberno Local poderá resolver, sen necesidade de avocación
formal, en calquera momento daquelas competencias delegadas que pola
súa  importancia,  transcendencia  social  ou  outras  consideracións  o
xustifiquen sen que iso supoña alteración das delegacións de competencias
e atribucións efectuadas  de acordo co que dispón o artigo 10 Lei 40/2019 e
116 ROF.

e) En ningún caso poderán delegarse as atribucións que se posúan á súa vez
por delegación.

f) As resolucións ditadas en virtude de delegación de atribucións poñerán fin á
vía  administrativa  nos  mesmos  casos  e  termos  que  correspondería  á
actuación do órgano delegante.

g) Nos supostos de ausencia de calquera clase das e dos titulares das áreas e
dos e das titulares das concellerías delegadas as competencias a estas e
estes  atribuídas  serán  exercidas  polas  e  polos  seus  substitutos  legais,
determinados por resolución da Alcaldía.

h) As delegacións contempladas neste acordo non quedarán revogadas por
cambio de titular da área ou de titular da concellería delegada salvo que
expresamente así se determine.

CUARTO.- Derrogar o disposto nos acordos adoptados anteriormente pola
Xunta de Goberno Local,  en todo aquilo que se opoña ou contradiga o disposto
neste acordo.

QUINTO.-  Deste  acordo  daráselle  conta  ao  Excmo.  Concello  Pleno  na
primeira sesión que celebre; procederase á súa publicación no Boletín Oficial da
Provincia, á súa exposición no Taboleiro de Edictos, á súa notificación a todas as
persoas interesadas e á súa comunicación ás dependencias municipais.

